
ᑰᒑᕐᔪᖕᒥ ᐱᓕᕆᐊᒃᓴᖅ ᐅᖃᐅᓯᐅᔪᖅ 
 

ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᓄᓇᕗᑦ ᒐᕙᒪᖓᓂ ᐅᑭᐅᖅᑕᖅᑐᒥ ᐊᕕᒃᑐᖅᓯᒪᔪᓂᑦ ᑎᒥᕈᖅᑎᑕᐅᓯᒪᔪᑦ.  ᐊᐅᓚᑦᑎᓂᒃᑯᑦ 
ᐊᕙᑎᓪᓗ ᑕᓪᓕᒪᓂᒃ ᐃᒻᒥᒃᑰᖅᑐᓂᑦ ᐅᖅᓱᐊᓗᖕᒨᖅᑐᓂᑦ ᐊᐅᓚᐅᑎᖃᕐᕕᖕᓂ, ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ 
ᐆᒻᒪᖅᑯᑎᖃᖅᑎᑦᑎᔨᓪᓗᐊᑕᐅᕗᑦ 15,000 ᖃᓂᒋᔮᓂ ᐊᑭᓕᖅᓱᐃᕙᒃᑐᓂᑦ ᓄᓇᕗᒻᒥ.  
 

ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᓴᓇᔪᒪᖕᒪᑕ ᐊᐅᓚᑦᑎᓗᑎᒡᓗ ᓄᑖᒥ ᐊᐅᓚᐅᑎᖃᕐᕕᖕᒥᑦ ᑰᒑᕐᔪᖕᒥ ᕼᐋᒻᒪᓚᒃᑯᖓᓂ 
ᕿᑎᕐᒥᐅᓂ ᓄᓇᕗᒻᒥ.  ᑰᒑᕐᔪᒃ ᓄᓇᓕᐅᔪᖅ ᐅᓄᖅᓯᕙᓪᓕᐊᓪᓗᑎᒃ ᐆᒻᒪᖅᑯᑎᖃᕆᐊᓖᑦ, ᓴᖅᑭᔮᖅᑎᑦᑎᓪᓗᑎᒃ ᑕᒪᐃᓐᓂᒃ 
ᐃᓄᒋᐊᒃᓯᕙᓪᓕᐊᓂᖏᓐᓂᒃ ᐊᒻᒪ ᐃᒡᓗᒥᐅᖃᑎᒌᑦ ᐊᑕᐅᓯᖅ ᐆᒻᒪᖅᑯᑎᒥᒃ ᐊᑐᖃᑦᑕᖅᑐᑦ ᖁᑦᑎᒃᓯᕚᓪᓕᕐᓂᖏᓐᓂᒃ.   
ᑖᓐᓇ ᐊᐅᓚᐅᑎᖃᕐᕕᒃ ᓴᓇᔭᐅᓚᐅᖅᓯᒪᖕᒪᑦ 1974−ᒥᑦ ᐊᑐᕈᓐᓇᕐᓂᖓᓗ ᖄᖏᐅᑎᓯᒪᓕᖅᖢᓂ.  ᐊᐅᓚᐅᑎᖃᕐᕕᒃ 
ᐊᑐᕈᓐᓇᐃᓪᓕᓕᖅᐳᖅ ᓄᑕᐅᔪᓐᓃᖅᐸᓪᓕᐊᑐᐃᓐᓇᖅᖢᓂᓗ, ᐋᖅᑭᐅᒪᑎᓐᓇᓱᒃᖢᒍ ᐊᔪᕐᓇᖅᓯᕙᓪᓕᐊᕗᖅ, 
ᐆᒻᒪᖅᑯᑎᖃᕐᕕᐅᓪᓗ ᐊᑐᕈᓐᓇᑦᑎᐊᕋᔭᕐᓂᖓ ᐃᓱᒫᓘᑕᐅᖃᑦᑕᖅᓯᒪᓕᖅᖢᓂ.    ᐊᑐᕈᓐᓇᑦᑎᐊᕈᓐᓃᖅᑐᑦ ᐱᖁᑎᑦ 
ᕼᐋᒻᒪᓚᒃᑯᓐᓂᓕᒫᖅ ᐅᓗᕆᐊᓇᖅᑐᒦᑎᑦᑎᔪᓐᓇᖅᐳᑦ ᖃᒥᙶᑯᑖᓕᕈᓐᓇᖅᖢᑎᒃ. 
   
ᐅᓇ ᑐᒃᓯᕋᐅᑕᐅᓯᒪᓪᓗᓂ ᐊᕐᕌᒍᒐᓴᖕᓄᑦ ᐱᓕᕆᐊᖑᓂᐊᖅᑐᖅ ᐃᓚᖃᕐᓂᐊᖅᐳᖅ ᓄᑖᕐᒥᒃ ᑎᓴᒪᓂᒃ ᐊᐅᓚᐅᑎᖃᖅᖢᓂ 
ᐊᐅᓚᐅᑎᖃᕐᕕᖕᒥ ᐃᓕᐅᖅᑲᖅᓯᒪᓪᓗᑎᒃ 2,500 ᑭᓗᕚᑦᔅ−ᓂᒃ ᐆᒻᒪᖅᑯᑎᖃᖅᑎᑦᑎᔪᓐᓇᖅᑐᑦ, ᓴᓇᓯᒪᓪᓗᓂ ᐅᑭᐅᑦ 40 
ᐅᖓᑖᓂ ᐊᑐᕈᓐᓇᖅᖢᓂ.   ᓄᑖᓂᒃ ᐱᓕᕆᔾᔪᑎᓂᒃ ᐃᓚᓕᐅᔾᔨᓂᐊᖅᐳᖅ ᐊᑐᖅᑕᐅᑦᑎᐊᒃᑲᓐᓂᕈᓐᓇᖅᓯᖁᓪᓗᒍ, 
ᑲᔪᓯᑦᑎᐊᒃᑲᓐᓂᓕᕐᓗᓂ, ᐊᐅᓚᑦᑎᐊᒃᑲᓐᓂᓕᕐᓗᓂ, ᐊᒻᒪᓗᑦᑕᐅᖅ ᐊᐅᓚᑦᑎᔨᑦ ᐊᑦᑕᕐᓇᙱᑦᑐᒦᓕᒃᑲᓐᓂᕐᓗᑎᒃ.   
ᐊᕙᑎᑦᑎᓐᓂ ᐊᑦᑕᕐᓇᖅᑕᐃᓕᒪᑎᑦᑎᓂᖅ ᓇᓗᓇᐃᖅᑕᐅᖕᒥᔪᖅ ᒪᕐᕈᐃᓕᖅᑲᖓᓂᖓᓄᑦ ᖃᑦᑕᐅᔭᖏᑦ, ᑯᕕᔪᒧᑦ 
ᓇᒧᙵᕈᓘᔭᔾᔭᐃᒃᑯᑎᒥ ᐊᕙᓗᓕᖅᓯᒪᓗᓂ, ᐃᒻᒥᓂᒃ ᖃᐅᔨᓴᕈᑎᖃᕐᓗᓂ ᖁᖁᐊᕈᑎᖃᕐᓗᓂᓗ, ᐊᓯᖏᓐᓂᓪᓗ.   
ᖃᑦᑎᕆᑲᐅᑎᒋᓲᒥᒃ ᐱᑕᖃᕐᓗᓂ ᐊᓯᖏᓐᓂᒡᓗ ᐃᑭᑦᑕᐃᓕᒪᔾᔪᑎᓂᒃ ᐱᖃᓯᐅᔾᔨᓂᐊᕐᒥᔪᑦ.  
    
ᐊᐅᓚᐅᑎᖃᕐᕕᒃᑖᓵᖅ ᐊᔪᕐᓇᙱᓐᓂᖅᓴᒥᒃ ᐃᓇᖐᔪᓐᓇᖅᑎᑦᑎᓂᐊᖅᐳᖅ ᐊᐅᓚᐅᑎᖏᓐᓂᒃ, ᑲᔪᓯᑎᑦᑎᔪᓐᓇᖅᓯᓗᑎᒃ 
ᓯᕗᓂᒃᓴᑦᑎᓐᓂ ᐊᖏᒡᓕᒋᐊᕆᐊᖃᓕᕐᓂᖅᐸᑦ ᓄᑖᙳᕆᐊᖅᑕᐅᓕᖅᐸᓪᓗ.  ᐊᐅᓚᐅᑎᖃᕐᕕᖕᒥ ᐅᐊᔭᑦ ᐋᖅᑭᒃᓯᒪᓂᖓ 
ᐊᔪᕐᓇᙱᓐᓂᖅᓴᐅᓂᐊᖅᐳᖅ ᐃᓚᓕᐅᔾᔨᔭᕆᐊᒃᓴᖅ ᓯᕗᓂᒃᓴᑦᑎᓐᓂ ᐊᑐᒃᑲᓐᓂᕈᓐᓇᖅᑐᓂᒃ ᓲᕐᓗ ᐊᓄᕆᒧᑦ, ᓯᕿᓂᕐᒧᓪᓗ 
ᐆᒻᒪᖅᑯᑎᖃᕐᓂᖅ, ᐊᒻᒪᓗᑦᑕᐅᖅ ᐹᑕᓖᖓ ᑐᖅᑯᖅᓯᒪᓗᓂ.   ᐊᐅᓚᐅᑎᖃᕐᕕᒃ ᐃᒪᑦᑎᐊᕙᖕᒧᑦ ᖃᑦᑖᓗᖃᕐᓂᐊᖅᐳᖅ 
ᑭᓈᓗᖃᕐᕕᖕᒧᓪᓗ ᖃᑦᑖᓗᖃᕐᓗᓂ, ᐃᓄᖕᓄᑦ ᐊᑐᖅᑕᐅᔪᓐᓇᖅᑐᓂᒃ. 
   



ᓴᓇᔭᐅᓂᐊᕐᒥᔪᖅᑕᐅᖅ ᐅᖅᓲᓯᕝᕖᖕᓂ ᒪᕐᕉᖕᓂ 90 ᓖᑕ ᓇᐸᔪᑦ, ᐅᖅᓱᐊᓗᖃᐅᑎᑦ ᐅᖅᓱᖅᑖᕐᕕᖕᒥᓪᓗ.  
ᐆᒻᒪᖅᑯᑎᓕᕆᔨᒃᑯᑦ ᐸᕐᓇᒃᓯᒪᔪᑦ ᓴᓇᓂᐊᕐᓗᑎᒃ ᓄᓇᓯᐅᑎᖃᕐᕕᖕᒥᑦ, ᐊᐅᓚᐅᑎᖃᕐᕕᒃ, ᓇᑉᐸᖅᑯᑎᒃᑯᕕᑦ ᐊᒻᒪᓗ 
ᐅᖅᓱᕐᒧᑦ ᑭᓂᖅᑐᓄᓪᓗ ᖃᑦᑕᐅᔭᖃᕐᕕᒃ ᐃᒋᑦᑎᕕᒡᓗ ᐱᖃᑖᓂ ᑯᕕᔪᒧᑦ ᓇᒧᙵᕈᓘᔭᔾᔭᐃᒃᑯᑎᒥ ᐊᕙᓗᖃᒃᑲᓐᓂᕐᓗᓂ.  
 
ᐃᓂᒃᓴᓕᐅᖅᑕᐅᓂᐊᖅᑐᑦ ᐃᖅᑲᓇᐃᔭᖅᑎᑦ ᑐᔪᕐᒥᕕᒃᓴᖏᓐᓂᑦ, ᐅᒥᐊᕐᔪᐊᒃᑰᕈᑎᑦ ᐴᑦ ᑐᖅᑯᖅᓯᒪᕝᕖᑦ, 
ᑭᖑᕝᕕᐅᑎᔪᒃᓴᒥᓪᓗ ᑐᐊᕕᕐᓇᖅᑐᓄᑦ ᐊᐅᓚᐅᑎᑦ.  ᓄᑖᙳᕆᐊᕆᐊᖃᓛᖅᑐᑦ ᐆᒻᒪᖅᑯᑎᖃᖅᑎᑦᑎᔾᔪᑎᑦ ᓄᑖᒧᑦ 
ᐊᐅᓚᐅᑎᖃᕐᕕᖕᒧᑦ ᐊᑦᑕᑕᖅᑎᑕᐅᓕᖅᐸᑦ.  ᐅᖅᓱᖓᓄᑦ ᓱᓪᓗᓕᖕᒥᒃ, 75-ᒦᑕᓂ ᑕᑭᓂᓕᖕᒥᒃ, ᓴᓇᔭᐅᔪᖃᕐᓂᐊᖅᑐᖅ 
ᐊᑦᑕᑕᖅᑎᑕᐅᓂᐊᖅᑐᒥᒃ ᐅᖅᓱᐊᓗᓕᕆᔨᒃᑯᑦ ᐅᖅᓱᐊᓗᖃᕐᕕᖓᓄᑦ ᖃᓂᒋᔭᖓᓃᑦᑐᒧᑦ.  ᓱᓪᓗᓕᒃ ᐃᓚᖃᕐᓂᐊᕆᕗᖅ 
ᓇᐅᑦᑎᖅᓱᕈᑎᓂᒃ ᐃᕐᙵᖅᑕᐃᓕᒪᔾᔪᑎᒥᒃ. 
    
ᓄᑖᖅ ᓄᓇᖁᑎᑖᕆᔭᐅᔪᒪᔪᖅ 6,000 ᑭᑉᐹᕆᒃᑐᑦ ᒦᑕᓂᒃ ᑕᑭᑎᒋᐸᓗᒃᑐᖅ ᐅᖅᓱᐊᓗᓕᕆᔨᒃᑯᑦ ᐅᖅᓱᐊᓗᖃᕐᕕᖓᓄᑦ 
ᖃᓂᒋᔭᖓᓃᑦᑐᒧᑦ.  ᐃᓂᑖᕆᔭᐅᔪᒪᔪᖅ ᐊᐅᓚᐅᑎᖃᕐᕕᖕᒧᑦ ᐋᖅᑭᒃᑕᐅᓚᐅᖅᓯᒪᕗᖅ ᕼᐋᒻᒪᓚᒃᑯᓐᓄᑦ ᓴᓇᕝᕕᐅᓛᕐᓗᓂ 
ᓄᓇᖓ.  
 
ᐃᓂᑖᖑᔪᒪᔪᑦ ᓴᖅᑭᑕᐅᓚᐅᖅᓯᒪᕗᖅ ᐊᖏᖅᑕᐅᓪᓗᓂᓗ ᕼᐋᒻᒪᓚᒃᑯᓐᓄᑦ ᑰᒑᕐᔪᖕᒥ.  ᒫᔾᔨ 11, 2021−ᒥ, 
ᓇᓗᓇᐃᖅᓯᔾᔪᑎᒥᒃ ᑎᑎᖅᑲᒥᒃ ᐱᑎᑕᐅᓚᐅᖅᐳᑦ ᕼᐋᒪᓚᒃᑯᓐᓂ. 
 
ᐃᓂᓕᐅᖅᑕᐅᓯᒪᙱᑦᑐᑦ ᐆᒪᔪᕐᓄᑦ, ᐃᒪᕐᒥᐅᑕᓂ ᓴᐳᑎᔭᐅᓯᒪᔪᓂ, ᓄᓇᕗᒻᒥ ᑲᓇᑕᒥᓪᓘᓐᓃᑦ ᒥᕐᖑᐃᖅᓯᕐᕕᖕᓂᑦ 
ᐅᕝᕙᓘᓐᓃᑦ ᐃᓄᐃᑦ ᓄᓇᖁᑎᖏᑦ ᓈᒻᒪᙱᓕᐅᕈᑎᖃᙱᑦᑐᑦ ᐊᐅᓚᐅᑎᖃᕐᕕᒃᓴᐅᑉ ᐃᓂᖓᓂ.  ᐃᑦᑕᕐᓂᓴᖃᕐᕕᖕᒥ 
ᐊᒃᑐᖅᑕᐅᔪᖃᕐᒪᖔᑦ ᖃᐅᔨᓴᖅᑎᑦᑎᓚᐅᖅᐳᑦ ᔪᓚᐃ 2021−ᖑᑎᓪᓗᒍ, ᐃᓄᖕᓄᓪᓗ ᓇᔪᖅᑕᐅᖃᑦᑕᖅᑐᕕᓂᕐᓂᑦ 
ᓇᓂᓯᔪᖃᓚᐅᙱᖦᖢᓂ ᖃᓂᒋᔭᖓᓂ. 
   
ᒫᓂᐸᓗᒃ, 22 ᐃᖅᑲᓇᐃᔭᖅᑎᑦ ᓴᓇᕝᕕᖕᒦᑦᑕᕆᐊᖃᕐᓂᐊᕋᓱᒋᔭᐅᔪᑦ ᓴᓇᔭᐅᓂᖓᓂᑦ.  ᑕᒪᓐᓇ ᓂᑭᑦᑖᕈᑕᐅᓂᐊᖅᑐᖅ 
ᓴᓇᔭᐅᓂᖓ ᒪᓕᒃᓗᒍ.  ᑳᑐᓛᒃᑖᖅᑎᑕᐅᔪᖅ ᓴᓇᔭᐅᓂᖓᓄ ᐊᑭᑦᑐᕋᐅᑎᓂᒃᑯ ᖃᐅᔨᔾᔪᑕᐅᓂᐊᖅᐳᖅ 
ᐃᖅᑲᓇᐃᔭᕐᑎᖃᕆᐊᖃᕐᓂᖏᓐᓂᑦ ᐱᓕᕆᐊᖑᔭᕆᐊᓕᑦ ᒪᓕᒡᓗᒋᑦ.  ᑳᓐᑐᓛᖃᖅᑐᑦ ᒪᓕᒋᐊᖃᕐᓂᐊᖅᑐᑦ ᐃᓄᖕᓂᑦ 
ᐃᖅᑲᓇᐃᔭᖅᑎᖃᕆᐊᖃᕐᓂᖓᓂ ᑕᒪᐃᓐᓂᓕᒫᖅ ᓴᓇᔭᐅᓂᖓᓂᑦ.  
   
ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᐃᖅᑲᓇᐃᔭᖅᑎᖏᑦ ᑰᒑᕐᔪᖕᒥ ᑲᒪᒋᔭᖃᕐᓂᐊᖅᑐᑦ ᖃᐅᑕᒫ ᐊᐅᓚᓂᕆᔭᖓᓂ 
ᓄᑕᐅᔪᓐᓃᖅᑐᒥᑦ ᐊᐅᓚᐅᑎᖃᕐᕕᖕᒥᑦ.  ᐃᓚᐅᓪᓗᓂ ᐊᐅᓚᐅᑎᖃᕐᕕᖕᒥᑦ ᐊᖓᔪᖅᑳᖅ, ᒪᕐᕉᒡᓗ ᐅᓪᓘ ᐃᓚᐃᓐᓇᖓᓂ 
ᐃᖅᑲᓇᐃᔭᖅᑏᑦ ᐃᑲᔪᖅᑎᖏᑦ.   ᐃᖅᑲᓇᐃᔭᖅᑎᒋᔭᑦ ᓅᓛᖅᑐᑦ ᓄᑖᒧᑦ ᐊᐅᓚᐅᑎᖃᕐᕕᖕᒧᑦ ᓴᓇᔭᐅᕌᓂᒃᐸᑦ 
ᐊᑐᕈᓐᓇᕐᓯᑎᑕᐅᓗᓂᓗ.  ᓄᑖᓂ ᐃᖅᑲᓇᐃᔭᖅᑎᑖᔾᔮᕋᓱᒋᔭᐅᙱᑦᑐᑦ ᑖᓐᓇ ᐱᓕᕆᐊᖑᓚᐅᖅᑎᓪᓗᒍ.  
 

ᓴᓇᔭᐅᓂᐊᖅᑐᑦ ᓱᓇᒃᑯᑖᖏᑦ ᐱᓕᕆᐊᖑᓂᐊᖅᑐᒧᑦ ᐅᒥᐊᕐᔪᐊᒃᑯ ᑎᑭᓛᖅᑐᑦ.  ᐃᓚᖏᑦ ᐃᓚᒃᓴᐃᑦ ᓄᓇᓕᖕᓂᑦ 
ᐱᔭᐅᔪᓐᓇᖅᑐᑦ ᖃᖓᑕᓲᒃᑰᖅᑎᑕᐅᓗᑎᒡᓘᓐᓃᑦ ᐊᖏᓂᖏᑦ ᐊᒥᓲᓂᖏᑦ ᒪᓕᒃᑕᐅᓗᑎᒃ.  ᑳᓐᑐᓛᖃᖅᑎᐅᔪᖅ 
ᑲᒪᓂᐊᖅᑐᖅ ᐃᓚᒃᓴᖅᑖᖅᑎᑦᑎᔨᐅᓗᑎᒃ ᐱᖁᑎᓂᑦ.  ᐃᒻᒪᖄ ᑳᓐᑐᓛᒃᑎᑦᑎᒃᑲᓐᓂᕈᓐᓇᕐᓗᓂ ᓄᓇᓕᖕᓂᑦ ᐊᑐᐃᓐᓇᐅᔪᓂ 
ᐱᖁᑎᓂ ᑎᑭᑎᑦᑎᓗᓂᓘᓐᓃᑦ ᐱᖁᑎᓂᑦ ᓄᓇᓕᖕᓄᑦ ᐅᒥᐊᕐᔪᐊᒃᑯᑦ.  
   
ᐅᓇ ᐱᓕᕆᐊᖅ ᓂᕆᐅᒋᔭᐅᔪᖅ ᐃᑲᔫᑕᐅᓂᐊᕐᓂᖓᓂ ᕼᐋᒻᒪᓚᒃᑯᓐᓄᑦ ᑰᒑᕐᔪᖕᒥ ᐅᖅᓱᐊᓗᒃᑐᙱᓐᓂᖅᓴᐅᓕᕐᓗᓂ, 
ᐊᒻᒪᓗ ᐳᔪᕐᓗᖕᒥ ᐃᓯᐊᕿᙱᓐᓂᖅᓴᐅᓕᕐᓗᓂ.  ᐆᒻᒪᖅᑯᑎᓕᕆᔨᒃᑯᓐᓂᑦᑕᐅᖅ ᐱᐅᓯᕚᓪᓕᕈᑕᐅᓂᐊᖅᑐᖅ ᐆᒻᒪᖅᑯᑎᓄᑦ 



ᐊᐅᓚᔪᓐᓇᐅᑎᑦ ᓄᓇᓕᖕᓂᑦ, ᐃᑲᔪᕐᓗᑎᒃ ᓄᓇᓕᑦ ᐱᕈᖅᐸᓪᓕᐊᓂᖓᓂ ᐱᐊᓂᒡᓗᓂᔾᔪᒡᓗ ᐱᓕᕆᐊᒃᓴᑎᒃ 
ᐊᑦᑕᕐᓇᙱᑦᑐᒥᑦ, ᓈᒻᒪᒃᑐᓂᑦ ᐆᒻᒪᖅᑯᑎᖃᖅᑎᑦᑎᓗᑎᒃ ᓄᓇᓕᖕᓄᑦ ᐱᔨᑦᑎᖅᑕᖏᓐᓄᑦ.  
 
 


